
Talba

MINUTI 

Il-Minuti tal-laqgħa Nru. 18 li saret fis-26 ta’ Jannar, 2005 ġew konfermati.

  THE CHAIRMAN (Onor. Charles Mangion):  Insellmilkom.  Korrispondenza jidher li m’għandniex għalhekk nistgħu ngħaddu mal-ewwel għall-aġenda li għandna l-lejla.

RAPPORT TA’ L-AWDITUR ĠENERALI GĦAS-SENA 2003 (Kont.)

Arrears of Revenue:  Koperattiva Ndafa Pubblika (KIP)

  THE CHAIRMAN:  Aħna konna bgħatna ittra lil xi nies li kienu ndikati fil-laqgħa ta’ qabel bħala involuti fil-koperattiva u fl-andament tagħha u dawn huma:  Is-Sur Joseph Mangion, is-Sur Joseph Debono, is-Sur Paul Deguara u s-Sur Paul Cutajar.   Jidher li dawn is-sinjuri huma kollha preżenti u ngħaddi biex nitlob lill-Awditur Ġenerali jersaq fuq il-mejda magħna.

Is-Sur Joseph G. Galea ħa postu madwar il-mejda.

  THE CHAIRMAN:  Nitlob ukoll lis-Sur Mario Falzon u lil xi uffiċjali oħra li jista’ għandu  miegħu kif ukoll lis-sinjuri li semmejt aktar qabel sabiex ukoll jersqu fuq il-mejda magħna.

Is-Sur Mario Falzon, is-Sur Ronald Micallef Attard, is-Sur Joseph Mangion, is-Sur Paul Cutajar, is-Sur Paul Deguara, is-Sur  Joseph Debono u s-Sur Joseph Cassar resqu madwar il-mejda.

  THE CHAIRMAN:  Nirringrazzjakom talli ġejtu hawnhekk illejla.  Nista’ forsi nibda billi nagħmel xi mistoqsijiet ta’ kjarifika lis-Sur Falzon.  Bħala koperattiva llum m’hijiex qed tiffunzjona u għadu lanqas biss inbeda il-proċess ta’ likwidikazzjoni.   Tikkonferma li dak li għandha tagħti l-KIP jammonta għal madwar Lm950,000 għal dawk li huma ħlasijiet ta’ VAT u CET u madwar Lm188,600 għal dawk li huma social security contributions u final settlement tax?   

  IS-SUR MARIO FALZON (Acting Chairman tal-Bord tal-Koperattivi):  Mr Chairman, il-bord mhuwiex f’pożizzjoni li jikkonferma dan.   

  THE CHAIRMAN:  Għaliex?

  IS-SUR MARIO FALZON:  Għax l-aħħar accounts li kellna aħna date back to 2001 fejn kien hemm xi ndikazzjoni li l-koperattiva kienet f’xi diffikultajiet, pero’ kemm kellha tagħti eżatt ma nafux.   Naħseb Ii hawnhekk tajjeb li wieħed jispjega x’inhu r-rwol tal-bord.  Il-bord huwa r-reġistratur tal-koperattivi bħalma l-MFSA hija tal-kumpanniji.   Jiġifieri jien illum m’iniex f’pożizzjoni nikkonferma jew le dawk l-ammonti.  

  THE CHAIRMAN:  Imma l-bord rahom l-accounts ta’ l-2001?

  IS-SUR MARIO FALZON:  Iva, pero’ ma nistax ngħidlek bl-amment li huma dawk l-ammonti.

  THE CHAIRMAN:  Jista’ l-Awditur jew min għamel l-investigazzjoni jgħidilna kif wasal għal dawn il-figuri?  Minn x’imkien ħarġu dawn!

  IS-SUR MARIO FALZON:   Mr Chairman, Ronald Micallef Attard li huwa membru tal-Bord tal-Koperattivi forsi jista’ jirrispondi għad-domandi tiegħek f’iktar dettall. 

  THE CHAIRMAN:  Għalissa ħa jirrispondi l-Awditur Ġenerali ħalli almenu nikkonstataw jekk dawk l-ammonti humiex dovuti jew le.   Qed ngħid dan mhux b’sens ta’ dubju fuq ix-xogħol li għamel l-Awditur Ġenerali, imma aktar biex inkunu nafu eżatt fuqhiex qegħdin nitkellmu.

  IS-SUR JOSEPH G. GALEA (Awditur Ġenerali):  Mr Chairman, il-figuri li għandna ndikati fir-rapport tagħna huma miġburin mill-ażjendi li f’isem il-gvern jiġbru kemm il-VAT kif ukoll in-national insurance contribution u l-income tax.  Dan ġbarnih wara li lil dawn l-azjendi bgħatna nitolbuhom jgħidulna x’għandhom jieħdu minn din il-koperattiva mil-last audited accounts li kienu ppreżentati lilhom dak iż-żmien.  Forsi tista’ tispjega aktar il-manager li ħadmet fuqhom.

  MS TANYA MERCIECA (Manager fl-Uffiċċju ta’ l-Awditur Ġenerali):   Mill-last audited accounts ta’ l-2001 jirriżulta li l-figura kienet tammonta għal Lm188,000 min-naħa ta’ l-Inland Revenue.  Aħna bgħattna nikkonfermaw din il-figura ma’ l-Inland Revenue u jekk tagħtini ftit ċans niċċekkja jekk kellniex konferma min-naħa tagħhom.   

  THE CHAIRMAN:  Jiġifieri effettivament dawn il-figuri ta’ l-arrears inti ġbarthom mill-audited accounts tal-koperattiva. Jien naħseb li la kienu audited definittivament huma ammonti dovuti.   

Forsi s-Sur Micallef Attard jista’ issa jagħti l-ispjegazzjoni tiegħu.

  IS-SUR RONALD MICALLEF ATTARD (Membru tal-Bord tal-Koperattivi):   Fost affarijiet oħra, l-accounts tal-KIP ta’ l-2001 jgħidu li ammont dovut fuq VAT u Sisa huwa ta’ Lm688,000 filwaqt li l-ammont dovut fuq PAYE u national insurance contributions tal-ħaddiema huwa ta’ Lm188,000.  Għalkemm l-awditur tal-koperattiva qed jgħid li dawn huma estimates, żgur li qegħdin f’dak l-ilma.   

  THE CHAIRMAN:  Jidher li l-ammonti m’humiex jaqblu.  Nistgħu nikkonstataw eżatt l-ammonti dovuti?  

  MS TANYA MERCIECA:   Aħna għandna breakdown mill-Commissioner of Inland Revenue li jinkludi wkoll ammont ta’ interessi and additional tax.   

  THE CHAIRMAN:  Jiġifieri t-total amount  li qed tikkwota jinkludi penalties u interessi li huma dovuti.  Mela allura naħseb li bejn wieħed u ieħor qbilna.

  MS TANYA MERCIECA:  Ma nafx jekk huwiex rilevanti li ngħidu li l-ammont jinkludi arretrati fuq VAT ta’ l-1995, CET u VAT ta’ l-1999.

  THE CHAIRMAN:  Jekk qed nifhem sew, sa l-2001 il-koperattiva kienet qed tiffunzjona in full, jiġifieri kienet qed tagħti s-servizz u tirċievi l-flus għalih.

  IS-SUR MARIO FALZON: Skond l-audited accounts tal-koperattiva, sa l-2001 din kienet qed tiffunzjona, pero’ f’dik is-sena l-awditur tagħhom stess kien ġibed l-attenzjoni għall-problemi li kienu jeżistu.   

  THE CHAIRMAN:  Tista’ tgħidilna x’kienu l-kummenti ta’ l-awditur tal-koperattiva dakinhar dwar dawn il-problemi?  

  IS-SUR RONALD MICALLEF ATTARD:  Jien għandi dokument ta’ sitt faċċati fejn bażikament qed jgħid li jekk il-koperattiva tkompli sejra hekk, tiġi insolvent.  M’iniex qed nikkwota eżattament il-kliem tagħhom, pero’ bniedem li għandu idea ta’ accountancy jinduna b’dan minn dawn in-noti.  Bil-mod kif ġie ppreżentat ir-rapport jgħid li jekk b’xi mod dan id-dejn mal-gvern jiġi postponed – kif fil-fatt kien qed jiġri sa l-2001 - il-koperattiva tista’ tibqa’ għaddejja u ma tfallix.  

  THE CHAIRMAN:  Imma l-VAT kienet inġabret jew ma kenitx inġabret?  Jiġifieri kien hemm kunsilli lokali li ma ħallsux lill-koperattiva?  Jew inkella l-kunsilli kollha ħallsu d-dues tagħhom lill-koperattiva?   U n-national insurance contributions ta’ l-impjegati ġew miżmuma jew le?  Jien qed nassumi li ġew miżmuma.  Allura jekk inhu hekk, dawn ma ġewx mgħoddija lid-dipartiment tas-sigurta’ soċjali?  U l-VAT ukoll?  Inġabret u ma ġietx mgħoddija lill-VAT Department?   Qed nagħmel dawn id-domandi biex almenu inkunu nafu x’inhuma l-problemi. 

  IS-SUR RONALD MICALLEF ATTARD:  Jien ma nafx eżatt x’għamlu imma nimmaġina li la l-pagi tħallsu allura n-national insurance contribution tnaqqset mill-paga.  Fl-audited accounts m’hemm ebda indikazzjoni li l-impjegati tħallsu in full biex imbagħad iħallsu l-contribution huma.  

  THE CHAIRMAN:  Id-dipartiment tas-servizzi soċjali ħa xi passi kontra l-koperattiva biex dawn il-flus jinġabru? Għax dan jippreġudika d-drittijiet tal-ħaddiema u l-pensjoni li se jkollhom.   Almenu dan il-punt fir-rigward tal-ħaddiema jrid jiġi ndirizzat u rranġat b’xi mod.  Tista’ tgħid lill-Kumitat jekk id-dipartiment tas-servizzi soċjali ħax passi f’dan ir-rigward?

  IS-SUR RONALD MICALLEF ATTARD:  Jien nista’ ngħidlek x’hawn miktub fuq fir-rapport dwar in-national insurance contributions u t-taxxi.   L-awdituri tagħhom qed jgħidu li jirrikmandaw “biex jibqa’ jitfaddal l-ammont kull xahar biex jitħallas dan il-bilanċ. Barra minn hekk, il-kumitat tat-tmexxija jista’ jiġi mfittex personalment fuq każ ta’ frodi”. Jiġifieri hawnhekk m’hawnx miktub li  d-Dipartiment tax-Taxxi Nterni diġa’ qed ifittex, imma qed jagħmilha bil-maqlub u qed jgħid li jista’ jkun li din il-proċedura tibda.   Jiġifieri jien qed nassumi li ma saritx, pero’ ma nistax ngħidlek jekk saritx jew le personalment fuq l-individwi li huma responsabbli jħallsu dawn l-ammonti.

  THE CHIARMAN:  Min-naħa ta’ l-Uffiċċju ta’ l-Awditur għandhom xi informazzjoni li ttieħdu xi passi legali mid-dipartimenti konċernati għall-ġbir tan-national insurance contributions u l-FSS?   

  MS TANYA MERCIECA:  Id-Department of Inland Revenue, fl-14 ta’ Diċembru, 2004, jiġifieri wara li sar ir-rapport tagħna, qalilna hekk:  “The department has initiated legal proceedings and is considering criminal action against all members of the management to safeguard revenue”.  

  THE CHAIRMAN:   Aktar kummenti?  L-Onor. Robert Arrigo.

  ONOR. ROBERT ARRIGO:  Ma nafx jekk niftakarx sewwa imma fi żmien li kont sindku jien kien hemm xi sena fejn fuq written instructions ma konniex ħallasna lill-koperattiva għas-servizz li tatna imma ħallasna direttament lid-dipartiment.  Almenu dawn il-flus tnaqqsu mill-Lm1 miljun li qed ngħidu li hemm dovuti jew lanqas tnaqqsu?   L-istess domanda qed nagħmilha għan-national insurance contributions biex almenu ma tiġix ippreġudikata l-pożizzjoni tal-ħaddiema.  

Xi ħaġa oħra li ridt nistaqsi hija dwar dak li ssemma fil-laqgħa ta’ qabel fejn jirrigwarda l-likwidatur.  L-aħħar darba kienet issemmiet is-somma ta’ Lm50,000.  Jekk kemm-il darba jiġi mqabbad likwidatur, kemm hu l-ammont li hemm ċans li jiġi rkuprat?

  IS-SUR JOSEPH G. GALEA:  Mr Chairman, fil-kamra hawn preżenti s-Sur George Catania mill-VAT Department  li forsi jista’ jagħti tagħrif lil dan il-Kumitat dwar dak li staqsa l-Onor. Arrigo fejn jirrigwarda VAT.

  THE CHAIRMAN:  Nitlob lill-uffiċjal  sabiex jersaq fuq il-mejda.

Is-Sur George Catania resaq madwar il-Mejda.

  IS-SUR GEORGE CATANIA (Direttur fid-Dipartiment tal-VAT):  F’Lulju 2001 ndunajna li kien hemm ħafna diffikultajiet mal-koperattiva u konna tlabnihom biex nagħmlu meeting ħalli naraw - aħna ridna bilfors il-kunsens tagħhom - jekk il-VAT li kienet qed titħallas mill-kunsilli lokali setgħetx tgħaddi direttament għandna.  Fil-fatt il-kumitat tat-tmexxija tal-KIP kien iltaqa’ u aċċetta li l-VAT li tkun dovuta fuq servizzi li jagħtu lill-kunsilli lokali tgħaddi direttament a kreditu tagħhom lid-dipartiment.  Dan beda jseħħ minn Settembru 2001 sakemm waqfet topera l-koperattiva.   Min-naħa tagħna kien hemm wkoll arranġament li r-return tal-VAT tintbagħat ħalli abbażi ta’ l-informazzjoni li tidħol, il-VAT kollha li tkun inġabret tiġi akkredita kontra r-return, pero’ kien irriżultalna li barra s-servizzi li kienu jagħtu lill-kunsilli lokali, il-koperattiva kienet tagħti servizzi lil ħaddieħor u allura kien qed jiġri li meta tidħol ir-return tal-VAT kien ikun hemm shortfall minħabba li din ma tkunx inġabret bħalma kien qed jiġri mal-kunsilli.  Aħna konna nibagħtu ngħidulhom regolarment bil-konsegwenzi li kien qed ikollhom minħabba li kellhom imgħaxijiet u penali għax kienu jibagħtu l-formola tard.  Dawn l-ammonti kienu  ġejjin mill-VAT 1, mis-sistema tas-sisa u mill-VAT 2.  

Meta waqfet  topera l-koperattiva, jiġifieri għall-ħabta ta’  Lulju/Awissu 2003, id-dipartiment kien ħa proċeduri legali ċivili u kienu nġabru madwar Lm20,000 akkont ta’ l-ammont li kien dovut.   Id-dipartiment imbagħad beda proċeduri internament ħalli jara l-pożizzjoni mil-lat kriminali.   

  THE CHAIRMAN:  Jiġifieri mill-figura li għandna ta’ Lm950,000 diġa’ tnaqqsu l-flus li kontu ġbartu.

  IS-SUR GEORGE CATANIA:  Skond ir-records tagħna l-ammont huwa ta’ madwar Lm953,000, pero’ jinkludi wkoll stima ta’ Lm160,000 li tirrifletti għall-formoli li kienu għadhom ma bagħtux sa meta għalqu.   

 THE CHAIRMAN:  Jiġifieri prattikament qed ngħidu li bejn wieħed u ieħor realment huma dovuti Lm800,000 filwaqt li l-Lm160,000 l-oħra huma estimi.

  IS-SUR GEORGE CATANIA:  Naturalment dik il-figura tinkludi wkoll penali u mgħaxijiet.   

  THE CHAIRMAN:  Aktar rimarki?  L-Onor. Fenech.

  ONOR. TONIO FENECH (Segretarju Parlamentari):  Jien naħseb li d-domanda pertinenti li staqsa l-Onor. Arrigo għadna ma rċevejniex risposta għaliha.  X’qed nistennew li se tiġbor lura l-likwidazzjoni minn dawn l-ammonti?

  IS-SUR MARIO FALZON:  Ħalli nibda billi nirrispondi lill-Kumitat fuq ir-rikjesta li saritli fil-laqgħa preċedenti.  Iva, aħna nistgħu mmorru l-qorti biex taħtrilna likwidatur pero’ xorta jkollna bżonn il-fondi biex inħallsuh.  

Rigward ta’ x’wieħed jista’ jiġbor diffiċli tgħid at this point; meta jinħatar il-likwidatur imbagħad ikun jista’ jara x’hemm u m’hemmx.      

  ONOR TONIO FENECH:  Imma fid-dokument li għandek tissemma proprjeta’ u għal stima ta’ proprjeta’ ma naħsibx li hemm għalfejn jiġi appuntat likwidatur!

  IS-SUR MARIO FALZON:  Iva, imma anke fuq proprjeta’ wieħed irid jagħmel ir-riċerki biex jara l-proprjeta’ eżatt ta’ min hi.  Il-bord ma jkollux eżattament ta’ min hi l-proprjeta’ u għalhekk hemm bżonn li jkun hemm min jagħmel ir-riċerki. Jekk il-proprjeta’ hija tal-koperattiva u din tiġi stmata Lm30,000 allura minnha lanqas biss ikollna biex inħallsu lil-likwidatur.

  THE CHAIRMAN:  Imma fl-audited accounts hemm xi ndikazzjoni ta’ proprjeta’ mobbli jew immobbli li seta’ kellha l-koperattiva?  Xi ħaġa jkun hemm hemm fl-accounts!

  IS-SUR RONALD MICALLEF ATTARD:  Fl-accounts ta’ 2001 hawn imniżżel “sala, għamara ta’ uffiċċju, tagħmir ta’ uffiċċju, apparat, arranġament ta’ uffiċċju u  makkinarju u vetturi”.    Rigward proprjeta’ għandi nota fejn qed jingħad “Nerġgħu nirrepetu s-suġġeriment li għamilna fil-passat biex isir kuntatt ma’ l-avukat ħalli l-kuntratt ta’ xiri ta’ l-uffiċċju jiġi rranġat biex l-isem tal-koperattiva jidher minflok dak ta’ l-għaqda”.  

  THE CHAIRMAN:  Jiġifieri effettivament lanqas proprjeta’ m’hemm.

  ONOR. ROBERT ARRIGO:  Sar xi tentattiv ma’ l-avukat f’dik is-sena biex jiġi rranġat il-kuntratt jew lanqas biss sar?

  IS-SUR MARIO FALZON:  Dak jirrispondu għalih il-membri tal-koperattiva mhux il-bord; għalhekk illum hawn il-membri tal-kumitat biex ikunu jistgħu jitfgħu dawl fuq x’setgħu għamlu huma.  Il-bord ma jistax imur jgħidilhom biex jagħmlu kuntatt ma’ l-avukat għax mhux kompitu tiegħu.

  ONOR. TONIO FENECH:  Għandi nassumi li dak is-set of accounts li għandkom huma kwalifikati, fis-sens li jgħidu jekk hemmx problemi jew le.  Meta jiġu sett ta’ accounts ta’ dan it-tip, x’responsabbilta’ għandu l-bord tal-koperattivi f’dan is-sens?   Għax hawnhekk qed nitkellmu fuq terminu ta’ ħames snin, mhux fuq terminu ta’ sena.   

  IS-SUR MARIO FALZON:  Bil-permess tal-Kumitat nista’ naqra l-paġna kollha fejn saru l-kummenti.  

  THE CHAIRMAN:  Il-Kumitat ma jsib ebda problema; anzi aħjar forsi nippruvaw insibu tarf tal-kobba mħabbla.

  IS-SUR MARIO FALZON:   Ir-rapport jgħid hekk:  

“Eżaminajna l-karta tal-bilanċi li tidher f’paġna 5 kif kienet fil-31 ta’ Diċembru, 2001 u l-kont tad-dħul u l-ħruġ u l-istqarrija 12 - tmexxija ta’ flus għall-perijodu li jagħlaq f’dik id-data.   

Dan ir-rendikont finanzjarju huwa repsonsabbilta’ tal-kumitat tat-tmexxija.  Id-dover tagħna bħala awdituri huwa li nagħtu l-opinjoni tagħna fuq dan ir-rendikont.  Din l-opinjoni tkun ibbażata fuq ir-riżultat ta’ verifika tagħna.  Ħlief għal dak li semmejna fil-paragrafu ta’ wara dan, aħna bassarna l-verifika tagħna skond ma jitolbu l-international standards of auditing.  Dawn il-prinċipji jitolbu li aħna nippjanaw u nagħmlu x-xogħol tagħna b’mod li nkunu nistgħu naċċertaw ruħna b’mod raġonevoli li r-rendikont finanzjarju ma fihx xi żball materjali.  

Il-verifika tagħna tinkludi eżaminazzjoni ta’ evidenza ta’ ammonti u dikjarazzjonijiet fir-rendikont fuq bażi ta’ kampjuni.    Fil-verfika aħna naraw li l-prinċipji wżati, l-istimi sinifikattivi magħmula mill-kumitat tat-tmexxija kif ukoll il-preżentazzjoni ta’ dan ir-rendikont huma kollha adattati.   

Aħna nemmnu li din il-verifika tipprova bażi raġonevoli għall-opinjoni tagħna.  Ġbarna t-tagħrif u spjegazzjonijiet li fl-opinjoni u fil-konoxxenza tagħna kienu meħtieġa għall-iskop ta’ awditjar tagħna.  Fl-opinjoni tagħna, il-kotba, il-kontijiet jew records rilevanti nżammu u dawn kienu siewja għall-iskop ta’ awditjar u jaqblu mar-rapporti finanzjarji b’mod partikolari d-dħul u l-infiq.  L-investiment ta’ flus u l-akkwist u t-tneħħija ta’ attiv mill-għaqda matul is-sena juru li kienu konformi mar-regolamenti tas-soċjeta’ u mad-dispożizzjonijiet ta’ l-Att dwar l-Għaqdiet Koperattivi Kap. 278.   

Diversi bilanċi li l-koperattiva għandha tirċievi mingħand id-debituri ma jabqlux ma’ dawk li għandhom fil-kotba dawn ta’ l-aħħar.  Dan għaliex huma jsostnu li l-biċċa kbira tħallsu filwaqt li oħrajn qed jiġu kkontestati fuq il-bażi li kienu nuqqasijiet u allura tnaqqsu mill-pagamenti bi dritt.   Għaldaqstant jista’ jkun li l-ammonti li jidhru fil-kotba tal-koperattiva huma aktar minn dawk li fir-realta’ huwa dovut.   Fl-opinjoni tagħna r-rapporti finanzjarji jagħtu stampa reali u vera dwar l-istat finanzjarju tas-soċjeta’ sal-31 ta’ Diċembru, 2001 u tar-riżultat miksub mill-ħidma u mill-moviment tal-flus għas-sena li għalqet u li jaqblu mad-dispożizzjoni mitluba bil-liġi.  Mingħajr ma nikkwalifikaw ir-rapport tagħna niġbdu l-attenzjoni tagħkom għal nota 18.”.   

U se naqra issa 18 li hija waħda ġenerali u tgħid hekk:

“Fil-31 ta’ Diċembru, 2001, il-kredituri kurrenti kienu akbar mill-attiv kurrenti b’Lm746,835 filwaqt li l-kredituri totali kienu akbar mill-attiv kollu b’Lm720,839.   Dawn ir-riżultati jitfgħu dubji serji dwar kemm il-koperattiva tista’ tibqa’ taħdem mingħajr l-għajnuna tal-kredituri u l-membri tagħha.”.  

   ONOR. TONIO FENECH:  Mela qed ngħidu li l-koperattiva għandha net liabilities u  jekk tillikwida allura jkun fin-negattiv. Għandna wkoll dubji serji fuq x’se tirrendi l-proprjeta’ għax ma nafux jekk hijiex tagħhom u fil-fatt ma nafx kif inhu mdaħħal il-valur tagħha fil-balance sheet.   

  IS-SUR MARIO FALZON:  Fil-fatt m’hijiex imdaħħla;  kien hemm il-kummenti li nqraw qabel.

  ONOR. ROBERT ARRIGO:  Forsi nista’ nagħmel domanda lill-Awditur.  Jekk aħna ninsabu ffaċċjati b’Lm1 miljun dejn minn koperattiva u m’hemm ebda mod kif tieħu xi ħaġa lura, x’hemm x’tagħmel?  

  THE CHAIRMAN:  Bir-rispett kollu, mhux kompitu ta’ dan il-Kumitat li jirrikkmanda x’se tagħmel u ma tagħmilx fir-rigward tal-koperattiva.  

  ONOR. ROBERT ARRIGO:  Nistgħu almenu nissalvagwardjaw l-interess tal-ħaddiema li ħallsu l-kontribuzzjonijiet biex malli jiġu biex jirtiraw ma jkunx hemm min jgħidilhom li għandhom in-nieqes u ma jistgħux jieħdu l-pensjoni?  

  THE CHAIRMAN:  Il-ħaddiema as such huma covered għax riċentement kien hemm emenda fil-liġi, pero’ nerġa’ ngħid li l-kompitu ta’ dan il-Kumitat m’huwiex li jirrikkmanda x’għandu jsir fir-rigward tal-koperattiva, fis-sens x’azzjonijiet iridu jittieħdu mid-dipartimenti relattivi biex jirkupraw id-debiti li għandhom jirkupraw mill-koperattiva.   Ma naħsibx li jkun għaqli għal dan il-Kumitat li jidħol f’dan il-mertu.   

L-Onor. Agius.

  ONOR. CHRIS AGIUS:  Jien naħseb li s-sitwazzjoni ma ġratx f’daqqa waħda imma ilha ġejja numru ta’ snin.   Kien hemm min ġibed l-attenzjoni mill-bord tal-koperattiva li l-affarijiet ma kenux sejrin tajjeb minn snin qabel?  Jekk dan ma sarx allura naħseb li rridu naraw għaliex ma sarx fl-ewwel snin li l-koperattiva bdiet taqa’ lura fil-ħlasijiet tal-VAT u national insurance contributions.   Taħt min taqa’ r-responsabbilta’ aħħarija tal-koperattiva?   Taħt xi ħadd taqa’  la ġiet quddiemna!

  IS-SUR MARIO FALZON:  Jien nifhem x’qed jgħid l-Onor. Agius, pero’ m’huwiex il-kompitu tal-bord li jara li jinġabar id-dejn ta’ dipartimenti oħra.   Aħna bħala bord, meta rajna r-rapport ta’ l-2001 konna bgħatna għall-kumitat tat-tmexxija biex niddiskutu magħhom fejn se jmorru dawn in-nies.   

  ONOR. TONIO FENECH:  Forsi nistaqsi lill-Awditur minn fejn joħroġ allura li “it is the legal obbligation of the corporatives’ board to initiate liquidation proceedings against KIP”?
  IS-SUR MARIO FALZON:  Fil-fatt toħroġ mil-liġi tal-bord tal-koperattivi li hija responsabblita’ tal-bord biex jibda l-proceedings tal-liquidation, pero’ fl-2001 konna għamilna meeting magħhom u ddiskutejna kif wieħed jista’ jimxi ‘l quddiem bħala bord. Preżenti kien hemm ċertu wieħed Micallef li kien il-manager tal-koperattiva li deher li kellu pjanijiet kif seta’ jsalvaha.  Aħna m’għednilux le, pero’ għal xi raġuni dan il-manager kien spiċċa.   Nibqa’ nfakkar li r-role tal-bord huwa ta’ reġistratur, pero’ peress li anke l-awditur tagħhom qal li jista’ jkun hemm xaqq ta’ dawl li l-affarijiet jistgħu jitranġaw, aħna ħallejnihom biex forsi jitranġaw.

  THE CHAIRMAN:  Meta intom bgħattu għalihom biex tiddiskutu l-problema x’ġie fil-fatt diskuss?  Il-koperattiva għaliex kienet waslet għal dan l-istat?  Ma kellhiex xogħol?  Inġabru l-flus u ma jafux fejn marru?   

  IS-SUR RONALD MICALLEF ATTARD:  Bażikament fil-meeting tkellimna ma’ l-awditur u mal-manager dwar kif jistgħu jitnaqqsu l-ispejjeż għax ħareġ li l-ispejjeż kienu akbar mit-tenders li kienu qegħdin jieħdu. Imma l-ispejjeż li kellhom fuq kull kuntratt setgħu jiġu mnaqqsa.  Il-problema kienet li l-ispejjeż kienu marbutin mat-truck owners u dawn riedu l-ħlas tagħhom.  Aħna konna rrikkmandajna li truck owner li ma jkunx qed jaħdem, ma jitħallasx - dan is-suġġeriment ma ġiex rifjutat u hemmhekk aħna rajna xaqq ta’ dawl – għax aħna kkontendejna li ma jistax ikun li jekk bniedem ma jkunx qed jaħdem f’dak  il-perijodu għax m’għandux ix-xogħol xorta jibqa’ jieħu l-biċċa tiegħu.   Jista’ jkun li hekk għandu jkun biex tibqa’ l-għaqda bejn il-koperattiva, imma fil-każ tagħhom aħna ssuġġerjna dak imbagħad ħallejnohom jagħmlu huma; aħna ma stajniex immorru oltre għax ma nimmaniġġjawx il-kumpannija.   Fil-fatt huma kellhom manager, pero’ xorta waħda r-responsabbilta’ aħħarija kienet tal-kumitat tat-tmexxija.

  THE CHAIRMAN:  Jiġifieri l-konswetudni fil-koperattiva kienet li jittieħdu tenders aktar baxxi mill-ispejjez tagħha u anke li jekk xi ħadd ma jkollux xogħol jitħallas xorta waħda.

  IS-SUR RONALD MICALLEF  ATTARD:  Għalkemm m’għandniex dan bil-miktub, mid-diskussjonijiet li kellna dik kienet l-impressjoni li ħadna.  Kif eżatt isir, jiġifieri l-mathematics tagħha ma nafux.

  THE CHAIRMAN:  Mela b’dan ir-raġunament jaqbillek ma taħdimx!    Jien qed nipprova noħroġ l-istampa u għalhekk sejjaħt lill-membri tal-kumitat tat-temxxija tal-koperattiva sabiex jagħtuna l-verzjoni tagħhom ukoll.      

Sur Cutajar, inti qiegħed imniżżel bħala ċ-chairman tal-kumitat tat-tmexxija, tista’ tgħidilna x’wassal għal din is-sitwazzjoni?

  IS-SUR PAUL CUTAJAR (President tal-Kumitat tat-Tmexxija tal-KIP):    Jien dħalt fl-aħħar sena fil-kumitat.  Il-koperattiva kienet ilha sejra lura u kien hemm ċerti membri li verament riedu jsalvawha u kienu qaluli biex nirsisti ħalli tidħol.  Kien hemm il-manager li kien ġiegħel lil xi membri jivvutawli biex nitla’ fil-kumitat għax ma kien hemm ħadd li ried joqgħod u b’hekk dħalna fl-istorja.  

Jien kelli truck li kont għadni nixtrih u ma kontx naf li hemm dak it-taħwid kollu fil-koperattiva.  Kellna manager li kien qed jitħallas Lm10,000 mill-gvern biex imexxielna l-koperattiva, u kif qed jgħidu tajjeb il-membri tal-bord tal-koperattivi, jien u l-membri sħabi l-oħrajn konna ġejjin u sejrin għandhom, għand l-accountants u għand il-ministri rigward il-VAT biex forsi nirranġaw l-affarijiet imma donnu li l-affarijiet ma setgħu jiġu rranġati qatt.

  THE CHAIRMAN:   Sur Cutajar, ħalli nwaqqfek ftit.

Jidher li s-suġġett li għandna llejla se jeżawrixxi l-ħin kollu li għandna u għalhekk filwaqt li nirringrazzjahom, nissuġġerixxi li dawk l-uffiċjali li qegħdin hawnhekk għall-items dwar il-property division  u l-benchmarking jitilqu.   Nistgħu nkomplu.

Jiġifieri meta inti, Sur Cutajar, dħalt fl-aħħar sena s-sitwazzjoni kienet diġa’ gravi sewwa?  

  IS-SUR PAUL CUTAJAR:  Iva.  Jien kont membru tal-koperattiva u ġieli anke ħriġt il-flus minn buti biex niġbru t-tenders u dan barra li kont għadni nixtri truck li swieli Lm17,000.   Konna ġejjin u sejrin għand il-bord tal-koperattivi u x-xogħol kien dejjem sejjer lura.

  THE CHAIRMAN:  Imma x’kien wasal li x-xogħol imur lura?  Inti kont membru u allura taf l-andament tagħha bħalma jafu sħabek.

  IS-SUR PAUL CUTAJAR:  Kien hemm familji li riedu jgħixu minn dak ix-xogħol u konna nitfgħu tenders.  Kellna manager li jien personali ma bdejtx nara tmexxija tajba minnu u fl-aħħar tliet xhur bgħattlu karta fejn għedtlu biex jieqaf mix-xogħol.  Morna wkoll għand ministri biex nippruvaw nirranġaw minħabba l-bolol u l-affarijiet u saħansitra dan l-aħħar il-Ministru Ninu Zammit kien bagħat lil dan il-manager biex jiġbor il-flus tagħna mingħand il-kunsilli u lanqas biss mar jiġborhom.

  THE CHAIRMAN:  Jiġifieri l-koperattiva għad baqagħlha tiġbor flus mingħand il-kunsilli?

  IS-SUR PAUL CUTAJAR:  Iva, u għandha biex tħallas għax il-bini tagħha.  Jien naf ċert li huwa tagħha u hemm ukoll il-makkinarju.

  THE CHAIRMAN:  Iva, imma mid-dehra hemm xi żball fil-kuntratt għaliex m’hemmx indikat li l-bini huwa tal-koperattiva u finalment huwa l-kuntratt li jgħodd.

  IS-SUR PAUL CUTAJAR:  Imma l-bini żgur huwa tal-koperattiva għax fl-aħħar żmien jien mort u ċċekkjajt biex nara hux tal-koperattiva biex forsi nieħdu loan mal-bank ħalli nsalvaw il-koperattiva imma ma stajniex nieħdu loan għax kien hemm sekwestru u kien hemm ukoll sekwestru fuqi personali u fuq il-koperattiva mid-Dipartiment tal-VAT.  

Rigward il-kwestjoni dwar dawk li ma kenux jaħdmu u jitħallsu rrid ngħid li dawn kulma kienu jieħdu kienu biss Lm7 kuljum biex ikunu jisgħu jitimgħu lill-familji tagħhom.  Mela raġel bil-familja Lm7 kuljum ħaqqu?  Dan ma kienx qed jieħu xi Lm500 fix-xahar, imma Lm7 kuljum biex filgħodu jmur għand tal-grocer u jixtri l-affarijiet essenzjali.  

  THE CHAIRMAN:  L-iskop li qegħdin hawnhekk huwa sabiex nifhmu aktar il-problema.  Peress li hemm xi dipartimenti li jistgħu jieħu passi legali - wara li jiddeċiedi l-Awditur Ġenerali – inħoss li għandi ngħidilkom li jekk tħossukom li m’għandkomx tirrispondu, għandkom kull dritt tagħmlu dan.   

X’kien qed iwassal biex intom tieħdu tender u titilfu l-flus minnha u tibqgħu sejrin hekk għal snin twal?  

  IS-SUR PAUL CUTAJAR:  Jien dħalt fl-aħħar sena jiġifieri ma nistax ngħid.   Jien kont qbadt nidħak meta rajt li minn tender il-manager kien qed jitlef Lm600 fix-xahar.   

  THE CHAIRMAN:  Imma t-tender, il-manager kien jaċċettaha, jew it-truck owner?

  IS-SUR PAUL CUTAJAR:  Il-manager, għax aħna ma tantx nafu niktbu dawn l-affarijiet. Dan kien ħa tender Ta’ Qali u kien taha lil xi ħaddieħor biex jaħdimha għax lanqas kellna biex naħdmuha aħna u kien qed jitlef minnha Lm600 fix-xahar.   Jien bqajt inħares lejh u saħansitra kellna avukat u għedtlu li dan ried jispiċċa minn hemmhekk għax  ma setax ikun.  

  ONOR. TONIO FENECH:  Jien m’għandix dubju li l-analisi għaliex forsi l-koperattiva ma marritx tajjeb hija waħda interessanti, pero’ ma nafx kemm hi l-kompetenza ta’ dan il-Kumitat li jidħol fiha għax il-koperattiva m’hijiex tal-gvern imma hija privata.   Hawnhekk qisna qed naraw għalfejn kumpannija marret ħażin meta fil-fatt il-Kumitat ma jidħolx f’dan l-aspett.  Jien naħseb li rridu naraw huwa x’suppost kienu qed jagħmlu l-entitajiet tal-gvern, f’dan il-każ forsi anke l-kunsilli lokali, biex sitwazzjoni bħal din ma saritx.  Jien nista’ nagħti l-opinjoni tiegħi għax naħseb li s-sitwazzjoni tal-koperattiva spiċċat kif spiċċat.  Naħseb li r-realta’ kienet li kien hawn tnejn jew tliet koperattivi kollha undercutting each other, ħadd ma kien qed iżomm rendikonti għax ħadd ma kien jaf eżattament x’qed jonfoq u għalxiex qed jittenderja, basta jkunu rebħu t-tender fuq xuxlin.  Il-problema min-naħa tal-kuntrattur kienet li kien hemm management ħażin.  Dik ikkonstatajniha u naħseb li konxji minn dik ir-realta’.  

Jien naħseb li t-tagħlima li nistgħu nieħdu minn dan kollu hi li meta gvern joħroġ tenders, one of the requirements trid tkun – f’tenders kbar din issir imma forsi issa anke l-kunsilli lokali jibdew japplikawha – li min jitfa’ t-tender irid bilfors jagħti updated financial statements biex il-qagħda finanzjarja tkun tista’ tkun konstatata ħalli naraw jekk hux veru li dak li jkun qed jiġi propost huwa sostenibbli.   Jien naħseb illi kieku din kienet qed tiġri ma kienx ikun hemm dan l-undercutting sfrenat għax ħadd ma kien ikun jista’ jittenderja b’dak il-mod u allura kien ikun hemm soluzzjonijiet f’dan is-sens.   

Nista’ ngħid li probabbilment l-użu tal-makkinajru kien qed ikun ħażin għax ma jistax ikun li għandek 20 vettura li tużahom fil-għaxijiiet biss; il-vettura tista’ tintuża filgħodu kif ukoll filgħaxija.   Minkejja dan kollu, ma naħsibx li huwa kompitu tal-Kumitat li ngħidu kif il-koperattiva setgħet ħadmet aħjar; li rridu naraw huwa kif il-gvern jista’ jipproteġi ruħu biex ma tiġrix sitwazzjoni bħal din.    Naħseb li l-kunsilli lokali – dawn mal-kunsilli lokali effettivament kienu qegħdin jaħdmu – riedu jaraw li l-qagħda finanzjarja tal-koperattiva kienet tajba.  Ma naqbilx kompletament mal-bord tal-koperattivi li r-rwol tiegħu biss hu li jirreġistra l-koperattivi għax kieku l-liġi ma tpoġġix fuqu l-obbligu li jibda l-proċess ta’ likwidazzjoni jekk l-affarijiet ma jkunux sejrin tajjeb.   Naħseb li dik qiegħda hemmhekk bħala a last resort  biex koperattiva li ma tkunx qed tiġi managed tajjeb tibda tinġbdilhom mal-ewwel l-attenzjoni proprju għaliex is-sitwazzjoni ta’ koperattiva mhix bħall-kumpannija fejn għandek il-management structure tagħha, imma hija ħafna iktar mifruxa - one member one vote - u allura d-deċiżjoni tkun sparpaljata u jkun hemm bżonn ta’ superviżjoni daqsxejn aħjar.  Għajr hekk ma nafx dan il-Kumitat x’jista’ jirrikkmanda aktar.

  THE CHAIRMAN: Naħseb li tajjeb nagħmel xi korrezzjoni dwar l-osservazzjonijiet li għadu kemm għamel l-Onor. Fenech.   L-ewwelnett il-koperattiva ġiet għad-diskussjoni quddiem dan il-Kumitat għaliex kienet inkorporata fir-rapport annwali ta’ l-Awditur Ġenerali u għaliex kienet issussidjata mill-gvern.   Fil-fatt għadu kif ġie kkonfermat hawnhekk li l-manager kien jirċievi Lm10,000 mingħand il-gvern u allura fejn jidħlu fondi pubbliċi dan il-Kumitat ikollu interess li jagħmel diskussjoni.  Jidher ukoll mir-rapport ta’ l-Awditur li kien hemm assets li kienu tal-gvern u li ġew mislufa jew mgħoddija lill-koperattiva inizjalment.   Paġna 127 tagħmel riferenza wkoll għal dawn l-assets li llum ma nistgħux nikkwantifikaw il-valur tagħhom.  Jiġifieri minn dan l-aspett naħseb li l-Kumitat huwa fil-parametri li tagħtih il-liġi.   Effettivament li jinteressa wkoll lil dan il-Kumitat, primarjament huwa jekk il-flus dovuti humiex se jinġabru, jew kif jistgħu jinġabru jew jekk qattx hemm ċans li jinġabru.   Dak huwa l-ewwel interess u obbligu tagħna bħala Kumitat.


It-tieni punt huwa - dan joħroġ mill-amministrazzjoni tal-koperattiva per se – li dan il-Kumitat jagħti sinjal biex jekk hemm xi koperattivi oħrajn li jinsabu għaddejjin minn xi diffikultajiet, il-bord tal-koperattivi jieħu l-azzjoni li tagħtih l-liġi minn kmieni sabiex nevitaw li naslu għal sitwazzjoni bħal din.   L-iskop li dawn is-sinjuri ssejħu hawnhekk kien għax fl-aħħar laqgħa s-Sur Falzon qalilna li hu ma kienx jaf kif ġraw ċerti affarijiet għax hu ma kienx fil-bord.   Għalhekk aħna tlabna lill-membri tal-kumitat sabiex jiġu hawnhekk u jagħtuna l-versjoni tagħhom.  Il-fatt ta’ jekk il-flus dovuti humiex se jiġabru jew le naħseb li huwa ta’ interess pubbliku.   

  IS-SUR MARIO FALZON:  Mr Chairman, xtaqt ngħid – b’risposta għall-kummenti li għamel l-Onor. Fenech – li fil-fatt fl-2001 aħna ltqajna mal-kumitat tat-tmexxija għax indunajna li kien hemm il-problemi u ppruvajna nitkellmu magħhom biex naraw jekk hemmx xi way forward.  Anke f’każ ta’ koperattivi oħra li sejrin ħażin, naċċertakom li qegħdin nieħdu passi.  Fil-fatt hemm koperattiva li m’għandhiex x’taqsam ma’ din fejn rajna li kien hemm problemi u għamilna nkjesta - qabel ngħaddu għall-proċess ta’ likwidazzjoni rridu nagħmlu nkjesta.  Pero’ kif spjegajt id-darba l-oħra, fil-każ tal-KIP l-bord għandu bżonn il-fondi biex jagħmel il-liquidation.   

  THE CHAIRMAN:  Sur Falzon, bħala chairman tal-bord tara li dawn l-arretrati jistgħu b’xi mod jinġabru?   Għax din il-koperattiva ilha insolvent madwar ħames snin u jidher li l-possibbilta’ li dawn il-flus jinġabru hija remota.   
  IS-SUR MARIO FALZON:  Il-liġi tgħid li r-responsabbilta’ tieqaf mal-kumitat tat-tmexxija.  

  ONOR. TONIO FENECH:  Jiġifieri bħall-Companies Act?

  IS-SUR MARIO FALZON:  Hekk hu.

  ONOR. ROBERT ARRIGO:  Jiġifieri l-kumitat tat-tmexxija huwa responsabbli għad-dejn?

  IS-SUR MARIO FALZON:  Huwa responsabbli b’mod kollettiv għat-tmexxija u għan-nuqqasijiet tal-koperattiva.

  ONOR.  TONIO FENECH:  Illum il-Companies Act tpoġġi lid-diretturi personally liable jekk jimmaniġġjaw ħażin lill-kumpannija.

  IS-SUR MARIO FALZON:  L-istess ħaġa hawnhekk; il-membri tal-kumitat huma responsabbli sa sentejn wara li jirriżenjaw.

  ONOR. ROBERT ARRIGO:   Xtaqt li niċċaraw xi punti.  Jidher li m’hemmx lok għal xi misappropriation of funds għaliex donnu li dak li ġara huwa li dak li biegħu biegħuh irħas milli setgħu jissostjenu għall-ispejjeż li kellhom.  Dan il-valur ta’ Lm1 miljun fl-accounts huwa meħud bħala bad debt jew le?

  IS-SUR JOSEPH G. GALEA:  F’dan l-eżerċizzju aħna ma dħalniex fl-operat tal-koperattivi imma dħalna biex naraw x’għandhom jieħdu d-dipartimenti għaliex bħala parti kruċjali mix-xogħol ta’ l-uffiċċju tiegħi qed niffokaw fuq l-arretrati li għandu jieħu l-gvern.  Aħna naħsbu li huwa għalxejn li ntellgħu l-aspettazzjoni ta’ l-amministrazzjoni u tal-Parlament billi ngħidu li hemm Lm500 miljun f’arretrati meta minnhom ikun hemm ammonti li ma jkunx hemm ċans jiġu rikoverati.   Bil-mod il-mod din l-istampa issa qiegħda tiċċara.   F’dan il-każ ma stajniex ngħidu li dawn l-ammonti ġew dikjarati li mhux se jinġabru għaliex passi ma kenux ittieħdu.  U l-enfasi tagħna huwa proprju fuq il-fatt li min kellu jieħu l-passi - u spjegawlna li l-bidu tal-passi kellha tkun il-likwidazzjoni – jagħmel hekk.  S’hemmhekk huwa l-kompitu ta’ l-uffiċċju tiegħi.
  THE CHAIRMAN:  Xtaqt nistaqsi lill-Membri tal-Kumitat jekk hawnx min irid jagħmel xi domandi lill-membri tal-koperattiva li għandna preżenti magħna ħalli jekk ma jkunx hawn domandi nkunu nistgħu neżentawhom u jibqgħu hawnhekk l-uffiċjali.  

  ONOR. ROBERT ARRIGO:  Mr Chairman, jien naħseb li l-mistoqsija tiġi waħedha.  Is-sinjuri jafu li kienu jew jistgħu kienu responsabbli huma anke wara sentejn li huma spiċċaw?

  IS-SUR JOE CASSAR (Membru fil-Kumitat tal-Tmexxija tal-KIP):  Aħna konna nieħdu ħsieb ix-xogħol, in-nies u t-trakkjiet filwaqt li l-uffiċċju kienu jieħdu ħsiebu l-manager u l-iskrivan għax aħna ma tantx nafu niktbu u naqraw, pero’ rrid ngħid li morna kemm-il darba nkellmu lill-bord tal-koperattivi u huma kienu jgħidulna biex inkomplu mbagħad naraw.    Għand Dalli morna wkoll u kien qalilna li l-multi kienu maħfurin, pero’ bil-kitba m’hemm xejn.   Imbagħad twaqqfet koperattiva oħra minn wara daharna u ħadu t-tenders b’Lm20,000 iżjed minna.   Allura l-koperattiva tagħna kif setgħet tiġi ‘l quddiem?   Aħna lanqas konna qed nitħallsu; minn Lm500 waqajna għal Lm400 li minnhom Lm200 ridnihom għad-diesel imbagħad trid tħallas il-bolla u tgħajjex lill-familja.  X’ħin imbagħad inqatgħet it-tender ta’ San Pawl, tefgħu r-riżenja tagħhom u telqu.

  THE CHAIRMAN:   Hemm aktar domandi?  L-Onor. Arrigo.

  ONOR. ROBERT ARRIGO:   Is-sinjuri li hawn preżenti kienu jiffurmaw il-kumitat tat-tmexxija bejn l-2000 u l-2001?

  IS-SUR MARIO FALZON:  Iva, kienu membri tal-kumitat tat-tmexxija.   

  THE CHAIRMAN:  Skond l-ittri li għandi supppost li hawn preżenti s-Sur Joseph Mangion,  is-Sur Joseph Debono, is-Sur Paul Deguara .... (Interruzzjonijiet)    

  ONOR. TONIO FENECH:  Il-koperattiva għadha qed topera? 

  IS-SUR MARIO FALZON:   Le.

   THE CHAIRMAN:    Hawn iktar mistoqsijiet?  Jidher li m’hawnx għalhekk il-membri tal-kumitat tat-tmexxija jistgħu jmorru.  

Jien nixtieq li issa jingħaqad magħna rappreżentant mill-Ministeru tal-Finanzi ħalli naraw jekk għandhomx xi parir dwar x’jista’ jsir f’dawn iċ-ċirkostanzi.

Is-Sur Salv. Gauci resaq madwar il-Mejda.

  IS-SUR SALV. GAUCI (Direttur Ġenerali fil-Ministeru tal-Finanzi):   Meta jkollna dawn it-tenders​ - ħdejja hawn is-Sur George Catania mill-VAT Department - is-suġġeriment tagħna jkun li we invoke dik il-parti tal-liġi tal-VAT li tagħti poter lill-kummissarju tal-VAT li jiġbor il-VAT direttament hu mingħand min ikun qed iħallas għall-kuntratt, f’dan il-każ il-kunsilli lokali.  Issa hawnhekk wieħed forsi jista’ jgħid li din hija soluzzjoni komda u faċli, pero’ fiha l-problemi tagħha wkoll.  Din il-ħaġa jista’ jagħmilha l-privat ukoll mhux bilfors ikun il-gvern bħala pagatur, imma f’dan  il-każ huwa l-gvern. Issa ħalli naraw fejn tidħol id-diffikulta wara li stabbilixxejna l-prinċipju.

Id-diffikulta’ tiġi meta min jirbaħ il-kuntratt jagħmel il-homework tiegħu ‘perversament’ u jaħdem il-prezz net of VAT, net of FSS u net of social security contributions għax jgħidlek li l-aqwa li jirbaħ it-tender, il-pagament jieħdu kollu hu imbagħad id-dipartimenti tal-VAT, tas-sigurta’ soċjali u tat-taxxi nterni jistennew.  Allura sena wara l-oħra jiġri kif ġara f’dan il-każ, fejn intom stess għedtu li they were undercutting u jirbħu t-tenders net of dawn l-ispejjeż.  

Jekk mil-lum ‘il quddiem aħna ninvokaw il-poter li għandna fil-liġi tal-VAT u ngħidu li l-pagatur irid jgħaddi l-ħlas direttament lill-VAT Department allura nkunu solvejna l-problema, pero’ f’dan il-każ partikolari - għax tajjeb li niffokaw fuq dan il-każ partikolari - għandna fin-nofs l-indafa pubblika ta’ Malta bl-effett tagħha fuq it-turiżmu u r-riperkussjonijiet l-oħra.  (Interruzzjonijiet)  Ejjew ngħidu li għandna xenarju fejn l-istess koperattiva jew koperattiva oħra tirbaħ kuntratt.  Kemm ikun lest il-gvern li jkun qed imexxi n-nazzjon li once li jkun ħa l-pagamenti dovuti u l-koperattiva ma jkollhiex flus biżżejjed għall-pagi …?  Probabbilment il-ministru rispettiv isejjaħ għandu lill-VAT Department u jgħidlu biex jieħu ftit tal-paċenzja.    

  THE CHAIRMAN:   Ħalli nwaqqfek ftit hawnhekk biex nifhmu dan il-punt. Din il-koperattiva kienet tieħu sussidju mingħand il-gvern mentri koperattivi ġodda - li hawn diversi minnhom – safejn naf jien m’għandhom ebda assistenza u allura r-responsabbilta’ tat-tender u kemm ikunu effiċjenti jew le hija responsabbilta’ tagħhom. Jekk ma jkunx hekk is-sistema tat-tenders tiġi ma tagħmilx sens għax dak li jkun jibqa’ jistrieħ fuq il-gvern u tista’ ma ssir tender xejn.  

Li qed ngħid jien huwa li l-koperattivi xorta huma obbligati li jipprovdu s-servizz, immaterjali minn jekk ikunux ikkwotaw prezz baxx jew le u l-VAT li tkun dovuta fuq is-servizz trid titħallas.  Jekk ikun hemm kuntratt ta’  Lm100,000 u tkun trid titħallas VAT ta’ Lm18,000 fuqu, id-dipartiment dejjem jista’, bis-saħħa li tagħtih il-liġi, jorbot lil min ikun qed jirċevi s-servizz sabiex dawk it-Lm18,000 jgħaddihom direttament lilu.

  IS-SUR SALV. GAUCI:   B’hekk inkunu qed nissalvagwardjaw l-erarju tal-gvern minflok ma nħallu lill-VAT Department at the mercy ta’ min ikun qed jagħti s-servizz. 

  ONOR. JOSEPH SAMMUT:   Imma hekk tiġi li l-kuntrattur ikun at the mercy tad-dipartiment. 

  IS-SUR SALV. GAUCI:    Il-kuntrattur irid ikun responsabbli biżżejjed li meta jitfa’ t-tender jagħti figura realistika.  

  ONOR. JOSEPH SAMMUT:  Imma realistika kemm hi realistika, jekk inti se jkollok claim fuq il-VAT allura l-kuntrattur ma jistax jikklejmja għaliex flusu jkun diġa’ ġabarhom id-Dipartiment tal-VAT u din id-darba se jistenna bil-kontra.  

Issa barra minn hekk jien nixtieq li, kif qal iċ-Chairman, immorru fil-passat mhux fil-futur.  Illum il-ġurnata huwa evidenti li l-KIP m’hijiex qed taħdem u għandha tagħti flus lil diversi dipartimenti.  Lejn fejn se nħarsu biex dawn jinġabru, jekk jistgħu jinġabru? U  jekk ma jistgħux jinġabru mill-KIP, min se jirrispondi għalihom?  Kif diġa’ ntqal, il-membri tal-koperattiva huma personalment responsabbli;  jafu jew ma jafux sfortunatament dik hija l-liġi.  F’dan il-każ il-Ministeru tal-Finanzi se jagħti xi exemption?  Se jieħu xi miżuri?  X’inhi l-pożizzjoni?  Dan hu li nixtieq inkun naf.

  IS-SUR SALV. GAUCI:   Jekk jien, bħala uffiċjal pubbliku fil-Ministeru tal-Finanzi, niġi mitlub mill-VAT Department u mid-Department of Inland Revenue x’għandhom jagħmlu, ngħidilhom biex jipproċedu skond il-liġi mingħajr ma jħarsu lejn l-uċuħ.  Jiġifieri jekk il-liġi tagħtihom il-poter li jmorru l-qorti fis-subbasta, jien ngħidilhom biex jagħmlu hekk, anke biex nagħti lezzjoni lil ħaddieħor.  Għax irridu ngħidu li din hija ħaġa indemika fil-pajjiż, ħaddieħor jista’ jirraġuna bil-mod li jgħid “dawn marru tajjeb, ejjew nagħmlu l-istess”.   Allaħares ma kellniex nieħdu każ bis-serjeta’ għaliex dawn l-affarijiet diżgrazzjament jittieħdu.

  ONOR. JOSEPH SAMMUT: Jien naqbel miegħek, imma allura x’inhi r-raġuni li sitt snin wara għadhom ma ttieħdu l-ebda passi?

  IS-SUR SALV. GAUCI:     Le, is-Sur George Catania mill-VAT Department  qed jgħid li ħadu passi.

  ONOR. JOSEPH SAMMUT:  Imma dak fir-rigward tal-VAT, fir-rigward tad-dues l-oħra, bħalma huma n-national insurance contributions, x’ġara?  Se jittieħdu passi?  Imxew l-affarijiet? X’inhi l-pożizzjoni?

  IS-SUR SALV. GAUCI:   Skond ir-Rapport ta’ l-Awditur, il-Kummissarju tat-Taxxi Nterni ħa passi simili bħal tal-VAT.  

  ONOR.  JOSEPH SAMMUT:   U x’inġabru bħala flejjes ladarba ttieħdu dawn il-passi kollha?

  IS-SUR SALV. GAUCI:   Il-kors tal-qorti nafu x’inhu; il-proċess għadu għaddej.

  ONOR. JOSEPH
SAMMUT:   U l-passi kontra min qed jittieħdu?  Kontra l-KIP bħala KIP?  Jew kontra l-membri tagħha?

  IS-SUR SALV. GAUCI:    Naħseb aħjar jirrispondu għal din id-domanda d-dipartimenti konċernati għaliex huma ntiżi aktar mill-Ministeru tal-Finanzi.

  IS-SUR GEORGE CATANIA:  Fil-każ tal-VAT aħna ħadna passi immedjatament billi għamilna mandat ta’ sekwestru fuq il-kunsilli kollha biex jekk hemm xi pagamenti dovuti lill-koperattiva jgħaddu għandna u fil-fatt ġbarna immedjatament madwar Lm21,000, pero’ id-dipartiment qed jara kif jista’ jieħu passi kriminali għaliex l-individwi li kienu fil-koperattiva huma jointly responsible for the payment of the VAT.

  ONOR. JOSEPH SAMMUT:  U fil-każ tad-dipartimenti l-oħra bħal dak tas-sigurta’ soċjali, qegħdin jittieħdu l-istess passi?  Għax fl-aħħar mill-aħħar dawn huma l-mistoqsijiet li jridu jsiru f’dan il-każ.

  THE CHAIRMAN: Jekk m’iniex sejjer żball f’xi ħin intqal li l-Kummissarju tat-Taxxi Nterni kien beda xi proceedings biex jiġbor il-kontribuzzjonijiet tan-national insurance ukoll.  

  IS-SUR JOSEPH G. GALEA:  Iva, in-national insurance contributions qed jiġborhom il-Kummissarju tat-Taxxi Nterni.

   THE CHAIRMAN: Jiġifieri s-CIR qed jiġbor kemm il-kontribuzzjonijiet tas-sigurta’ soċjali kif ukoll l-FSS. 

  ONOR. JOSEPH SAMMUT:  Jiġifieri s-CIR qed jimxi fuq l-istess passi tal-VAT Department.

  IS-SUR JOSEPH G. GALEA:  Sur President, xtaqt hawnhekk nagħmel punt ta’ kjarifika.  Jien naħseb li l-VAT Department aħjar jiċċaraw ftit il-pożizzjoni tagħhom rigward l-arretrati li għandhom jieħdu.  Qegħdin jiġru warajhom jew qed jitolbu li jkun hemm xi right-off?

  IS-SUR GEORGE CATANIA: Nista’ ngħid li wara li ħadna pariri legali dwar x’passi kriminali nistgħu nieħdu kontra l-membri tal-koperattiva u rajna li ma tantx hemm ċans li wieħed ikopri xi parti mid-djun, aħna ktibna lill-Ministeru tal-Finanzi sabiex temporanjament nitolbu right-off ta’ l-ammont li hemm dovut taħt it-tliet sistemi tal-VAT.  

  ONOR. JOSEPH SAMMUT:  Imma din il-proċedura tittieħed fil-konfront tal-privat?  Safejn naf jien fil-privat ma timxux hekk.  Il-passi kriminali jittieħdu xorta immaterjalment ta’ l-insolvenza tiegħu.  Allura għalfejn f’dan il-każ qed jingħata dan il-parir u għalfejn qed tittieħed din l-istanza?

  IS-SUR GEORGE CATANIA:  Kif tafu hemm żewġ kwalitajiet ta’ proċeduri, hemm dawk ċivili u hemm dawk kriminali.  Issa fil-parti kriminali aħna nipproċedu ħalli ninsistu li l-pagament dovut skond dawk il-formoli li jkunu għadhom ma daħlux jew li daħlu mingħajr il-pagament, jiġi mħallas.  Fil-parti ċivili nipproċedu biex naraw il-persuni konċernati jew il-kumpanniji għandhomx xi assi li jistgħu jinbiegħu through l-qorti b’subbasti, eċċ..  Jekk wara dan ix-xogħol kollu jirriżultalna li l-kumpannija hija insolvent u m’għandha xejn, aħna nispjegaw lill-Ministeru tal-Finanzi xi jkun il-każ u abbażi tal-mertu tal-każ  jagħtuna l-approvazzjoni biex l-ammont jiġi written off.

  ONOR. JOSEPH SAMMUT:  L-istess liġi tal-VAT tgħid li kriminalment tridu tipproċedu kontra l-individwu u mhux kontra l-kumpannija.  Issa fil-konfront ta’ l-individwu, jekk hu jibqa’ xorta ma jħallasx, is-sentenza tiġi konvertita f’ħabs.   X’inhi r-raġuni li f’dawn il-każi jintalab waiver jew write-off?

  IS-SUR GEORGE CATANIA:  Li sentenza tiġi konvertita f’ħabs m’hijiex xi ħaġa li jista’ jagħmilha l-VAT Department imma pjuttost hija piena tal-qorti. Li jagħmel id-dipartiment huwa li jwaħħal lil dak li jkun tant ammont kuljum sakemm iħallas u jekk ma jottemporax ruħu mas-sentenza tal-maġistrat imbagħad il-qorti tapplika l-liġi.

  ONOR. JOSEPH SAMMUT:  Dan huwa proprju dan li kont ġej għalih jien.  F’dawn il-każijiet partikolari ngħatat sentenza mill-qorti?  Jew ġie waivered l-ammont u lanqas wasalna l-qorti?  X’inhi l-pożizzjoni?

  IS-SUR GEORGE CATANIA:  Fil-każ ta’ dawn, il-passi kriminali għadhom iridu jiġu appuntati.

  ONOR. JOSEPH SAMMUT:  Ġew istitwiti jew se jiġu istitwiti dawn il-passi kriminali?

  IS-SUR GEORGE CATANIA:   Iva, nista’ nikkonferma li l-Kummissarju tal-Pulizija ġie mitlub biex iressaq lil dawn in-nies ħalli jittieħdu passi kriminali kontra tagħhom talli naqqsu milli jħallsu l-VAT.

  ONOR. JOSEPH SAMMUT:    Jiġifieri l-passi li tikkontempla l-liġi qed jiġu osservati.

  IS-SUR GEORGE CATANIA:  Iva.  

  THE CHAIRMAN: Nixtieq li f’dan l-istadju nissuġġerixxi li l-Kumitat jinkariga lis-Sur Gauci sabiex isegwi ftit xi jkun għaddej fuq iż-żewġ naħat, kemm fir-rigward tal-VAT kif ukoll fir-rigward tas-social security u l-inland revenue biex f’perijodu ta’ erba’ jew sitt xhur oħra jirrapportalna xi progress ikun sar.

  IS-SUR SALV. GAUCI:   Jien nista’ nikkonferma li write-off għadu ma sarx u anke jekk il-Ministeru tal-Finanzi jagħti l-permess għal write-off, dan jagħmlu bil-patt li xorta jkomplu jiġu segwiti l-proċeduri u ma jiġix irtirat il-proċess tal-qorti.  Pero’ vis-à-vis l-erarju, iva I can strike them off the register, imma without prejudice li jkompli bil-proċess tal-qorti sakemm tagħtih il-liġi.

  ONOR. JOSEPH SAMMUT:   Imma jekk se jiġu written off x’sens fih li tkompli miexi bil-proċeduri?

  IS-SUR SALV.  GAUCI:   Dażgur li fih!  Aħna naraw li hija responsabbilta’ morali li kulmin għandu jagħti flus lill-gvern jibqa’ jiġi segwit, anke nerġa’ ngħid, biex ma jservix ta’ skandlu għal ħaddieħor. 

  THE CHAIRMAN:  Jiġifieri jiġu written-off amministrattivament.  

  IS-SUR SALV. GAUCI:   Iva, aħna ngħidu li jiġu struck off the register biss.

  THE CHAIRMAN:  Mhux li tissospendu l-proċeduri kriminali.

  IS-SUR SALV. GAUCI:    Le, għax aħna nagħmlu differenza bejn il-proċess legali u dak amminstrattiv. 

  ONOR. JOSEPH SAMMUT:    Imma ħu ftit paċenzja għax għadni ma fhimtx id-differenza.  Jekk ġew struck off x’se jiggwadanja l-gvern?

   IS-SUR SALV. GAUCI:  Ħafna.   Meta jien nagħmel l-estimi lill-ministru tiegħi, ngħidu li jien qed nippretendi li mill-Lm1 miljun li hemm arretrati tad-dipartiment nofshom għandhom jinġabru.  Issa jekk nibqa’ nara dak l-ammont fuq il-kotba tad-dipartiment bħala possibbli li jinġabru, jien nista’ nkun qed nagħti stima ħażina lill-ministru tiegħi fuq kemm għandu jdaħħal mill-arretrati. Għalhekk jien lid-dipartiment ngħidlu biex jaqtagħhom mill-kotba fir-relazzjoni tiegħu miegħi, imma mhux fir-relazzjoni tiegħu mad-debitur; dak jibqa’ bir-responsabbilta’ sakemm il-qorti taqta’ l-każ.

  IS-SUR GEORGE CATANIA:  Fil-każ tal-VAT, ladarba aħna konna nafu li l-koperattiva waqfet topera fl-2003 ma kienx jagħmel sens li nibqgħu noħorġu l-formoli u nagħmlu l-istimi u l-imgħaxijiet u għalhekk tlabna lill-Ministeru tal-Finanzi sabiex l-ammont jibqa’ hemmhekk, pero’ ma jkomplix jikber.  Dan anke biex jekk immorru l-qorti, bħalma se nagħmlu, ma mmorrux fuq figuri fittizji u ta’ perijodu li lanqas kien jeżisti. 

  IS-SUR SALV. GAUCI:  Aħna ngħidu li jkunu ġew iffriżati, kristalizzati.

  IS-SUR GEORGE CATANIA:   Pero’, kif qal tajjeb is-Sur Gauci, dan nagħmluh on the understanding li dawk il-flus li kienu stabbiliti sa dakinhar li kienet tiffunzjona l-koperattiva nibqgħu niġru warajhom.

  THE CHAIRMAN:  Mela kif kont qed ngħid, il-Kumitat qed jitlob lis-Sur Gauci sabiex within six months jagħmlilna rapport ħalli naraw fiex ikun wasal il-proċess fir-rigward ta’ din il-koperattiva.  

Min-naħa tiegħek, Sur Falzon, nixtiequ li almenu sa nofs ix-xahar id-dieħel tieħu parir dwar il-likwidazzjoni ta’ din il-koperattiva, tara x’assets għandha u anke jekk għandhiex proprjeta’  biex wieħed ikun jista’ jara x’se jagħmel u ma jagħmilx.   Nitolbok tinformana bil-miktub dwar dan u tibgħat rapport lis-segretarja tal-Kumitat.

  IS-SUR MARIO FALZON:    Mr Chairman, qed ngħaddilek lista tal-membri li kienu jiffurmaw il-kumitat tat-tmexxija kif ġejt mitlub nagħmel fl-aħħar laqgħa.  Ma’ din il-lista qed ngħaddilek ukoll kopja tar-riżenja tagħhom bid-data ta’ meta rriżenjaw.

  THE CHAIRMAN:  Nirringrazzjak. Jidher li m’hawnx aktar mistoqsijiet għalhekk dan il-Kumitat huwa aġġornat għal data u b’aġenda li tiġi komunikata aktar tard.   Nieħu din l-okkażjoni biex nawgura lil kulħadd, inkluż lill-media, l-Għid it-Tajjeb.

Fit-8:15 p.m. il-Kumitat aġġorna.

